
五君詠五首

作者：顏延之

↑ 《昭明文選�卷二十一》

阮步兵

阮公雖淪跡，識密鑒亦洞。

沈醉似埋照，寓辭類託諷。

長嘯若懷人，越禮自驚眾。

物故不可論，途窮能無慟？

嵇中散

中散不偶世，本自��霞人。

形解驗默仙，吐論知凝神。

立俗迕流議，尋山洽隱淪。

鸞翮有時鎩，龍性誰能馴？

劉參軍

劉靈善閉關，懷情滅聞見。

鼓鍾不足歡，榮色豈能眩？

韜精日沈飲，誰知非荒宴？

頌酒雖短章，深衷自此見。

阮始平

仲容青雲器，實稟生民秀。

達音何用深？識微在金奏。

郭弈已心醉，山公非虛覯。

屢薦不入官，一麾乃出守。

向常侍

向秀甘淡薄，深心託豪素。

探道好淵玄，觀書鄙章句。

交呂既鴻軒，攀嵇亦鳳舉。

流連河裏遊，惻愴山陽賦。

此作品在全世界都属于公有领域，因为作者逝世已经超过100年，且作品于1931年1月1日

之前出版。

